
Mundua metro koadro batean 

analisia 

Kristina Berasain 
Bagdaden goizaldeko 05:34 zirenean erori ziren aurreneko bonbak. F-117 gerra hegazkinek satelitez gidatutako 900 kiloko bonbak bota zituzten. Martxoaren 20a zen. Bost urte pasa dira, eta, orduz geroztik, milaka tona bonba lehertu dira Iraken. Washingtonek, Londresek eta Madrilek, nazioartearen eskaerei muzin eginez, inbaditu zuten Irak. Azoreetako hirukoteak, suntsipen handiko armen aitzakiarekin, nazioarteko zuzenbidea urratu zuen. Hans Blix NBE Nazio Batuen Erakundeko arma ikuskatzaileen buruak «hondamendia» izango zela iragarri zuen. Eta asmatu zuen! 

Bost urteotan milioi bat lagun baino gehiago hil dituzte Iraken. Egunean, batez beste, 120 zibil hiltzen dira. Herritarren ia erdiek senitartekoren bat galdu dute. Irakeko zortzi umetik bat bost urte bete baino lehen hiltzen da. Gerrak 4,5 milioi desplazatu eragin ditu. Egunero mila eta bi mila lagun artean egiten dute ihes etxetik. Milaka umek eskolara joateari utzi diote. 

Gerrako zenbaki hotzen zerrenda luzea da, baina luzea izanagatik ere, nolabait zenba daiteke, neur daiteke; zenbakiek, dena den, ez dute bere horretan gerra baten ondorioak, kolektiboak zein indibidualak, neurtzeko gaitasunik. Zenbakiak ez dira aski. Gerra haratago doa, neurtu ezin daitekeen infinituraino. 

Iraken suntsipen handiko armen arrastorik ez zegoela agerian gelditu baino lehen, gerraren kontrako protestak egin ziren mundu zabalean. Ehunka mila lagun atera ziren kalera samina oihukatzera. Bost urte geroago, urteurrenaren harira, berriz ere protestak egin dira han eta hemen, baina oraingoan gutxi batzuk baino ez dira atera kalera. 

Egia da egunero atera beharko genukeela kalera urrunean eta gurean gertatzen diren bidegabekeria guztiak salatu beharko bagenitu. Egunero aurkituko genituzke mila arrazoi protesta egiteko. Bidegabekeriak, alta, gizakiok egiten ditugu, bidegabekeria horiek salatzen ditugun espezie berekoek, eta gure mundu txikian egiten dugunak, pentsatzen dugunak, esaten dugunak eta esaten ez dugunak erantzukizun bat izan dezake, akaso, mundu handi horretan. 

Tximeleta-efektua deritzon fenomenoaren arabera, tximeleta baten hegaldiak airean sortzen duen dardarak, atmosferan biderkatu ondoren, maila handiko aldaketa eragin dezake. Gobernuz kanpoko hainbat erakundek abian jarritako ekimenak oinarrian hartu du teoria horren filosofia. Akaso ez dugu izango urrunean gertatzen dena aldatzeko gaitasuna, baina bai okupatzen dugun metro koadroan gertatzen denean eragiteko. Horrela du izena ekimenak: metro koadroa. Eta tximeleta txiki baten hegalen dardara bezala, akaso gure kontzientzia txikien oihartzuna urruneraino ailegatuko da. Akaso Irakeraino. 

